
Հարգելի պարոն Աբրահամյան

Ձեզ ենք ներկայացնում Հայաստանի Հանրապետության կառավարության եզրակացությունը Հայաստանի Հանրապետության Ազգային ժողովի պատգամավորներ Հեղինե Բիշարյանի, Մհեր Շահգելդյանի, Հովհաննես Մարգարյանի և Իշխան Խաչատրյանի՝ օրենսդրական նախաձեռնության կարգով ներկայացրած «Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի նախագծի (Պ-071-04.09.2012-ՍՀ-010/0) վերաբերյալ:
1. Հայաստանի Հանրապետության կառավարությունը կարևորում է երիտասարդ ընտանիքներին աջակցություն ցուցաբերելու խնդիրները և գտնում է, որ նորաստեղծ ընտանիքներին միանվագ դրամական օգնության տրամադրումն անհրաժեշտ է իրականացնել «Սոցիալական աջակցության մասին» Հայաստանի Հանրապետության օրենքի 5-րդ հոդվածի 1-ին մասի 2-րդ կետով ամրագրված հասցեականության սկզբունքի համաձայն, ըստ որի՝ սոցիալական ծառայությունները տրամադրվում են իսկապես դրա կարիքն ունեցող անձին, այս պարագայում` նորաստեղծ ընտանիքներին։ Այդ առումով նախագծում անհրաժեշտ է հստակ սահմանել այն չափանիշները, որոնց հիման վրա հնարավոր կլինի որոշել նորաստեղծ ընտանիքի կարիքավորության աստիճանը: Բացի դրանից, նկատի ունենալով, որ ներկայացված նախագծի հիմնավորման համաձայն նախագիծը նպատակ ունի նպաստելու ծնելիության աճին, գտնում ենք, որ միանվագ դրամական օգնությունը պետք է տրամադրվի երիտասարդ ընտանիքներին:
2. 2-րդ հոդվածով նախատեսված նորաստեղծ ընտանիքներին միանվագ դրամական օգնություն տրամադրելու հետ կապված հարաբերությունները, որպես կարգավորման առարկա, Հայաստանի Հանրապետության Սահմանադրությամբ և Հայաստանի Հանրապետության ընտանեկան օրենսգրքով նախատեսված չեն։
	3. 4-րդ հոդվածի 1-ին մասում «որոնք» բառից հետո հանել «առաջին անգամ» բառերը, քանի որ այն արդեն իսկ կարգավորվում է նախագծի 3-րդ հոդվածի 1-ին մասով.
	4. 6-րդ հոդվածի 1-ին մասում «ՀՀ օրենսդրությամբ» բառերն անհրաժեշտ է փոխարինել «օրենքով» բառով, քանի որ, Հայաստանի Հանրապետության Սահմանադրության 83.5-րդ հոդվածի և «Իրավական ակտերի մասին» Հայաստանի Հանրապետության օրենքի 9-րդ հոդվածի   4-րդ մասի պահանջների համաձայն, բացառապես Հայաստանի Հանրապետության օրենքներով են սահմանվում ֆիզիկական և իրավաբանական անձանց իրավունքների և ազատությունների սահմանափակումները, նրանց պարտականությունները, ինչպես նաև պատասխանատվության տեսակները, չափերը պատասխանատվության ենթարկելու կարգը, հարկադրանքի միջոցներն ու դրանք կիրառելու կարգը։
5. 7-րդ հոդվածի կապակցությամբ անհրաժեշտ է նկատի ունենալ, որ «Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի պահանջները խախտելու համար որևէ իրավական ակտով պատասխանատվություն նախատեսված չէ: 
6. Նախագծի ընդունումը բերում է լրացուցիչ հատկացումների անհրաժեշտության, սակայն նրանում նշված չէ նորաստեղծ ընտանիքներին միանվագ դրամական օգնության տրամադրման ֆինանսավորման աղբյուրը, որն անհրաժեշտ է հստակեցնել: Եթե այն Հայաստանի Հանրապետության պետական բյուջեն է, ապա այդ նպատակով համապատասխան միջոցներ նախատեսված չեն Հայաստանի Հանրապետության 2013-2015 թվականների պետական միջին ժամկետ ծախսերի ծրագրով: Ուստի, վերջինիս ընդունման դեպքում այն կմնա առանց ֆինանսական ապահովման: Ըստ վիճակագրության` տարեկան ամուսնությունների թիվը 10000 է, որից մոտավորապես 8000-ը՝ առաջին անգամ գրանցվող, և, հետևաբար, նախագծի ընդունման դեպքում պահանջվող գումարի մոտավոր չափը կկազմի 8000 x 300000=2,4 մլրդ դրամ:   
Ելնելով շարադրվածից` Հայաստանի Հանրապետության կառավարությունը դեմ է ներկայացված տեսքով նախագծի ընդունմանը:		
Միաժամանակ հայտնում ենք, որ, ներկայացված օրենքի նախագիծը Հայաստանի Հանրապետության Ազգային ժողովում քննարկելիս, հարակից զեկուցմամբ հանդես կգա Հայաստանի Հանրապետության աշխատանքի և սոցիալական հարցերի նախարար Արտեմ Ասատրյանը:
Օրենքի նախագծի ընդունման դեպքում օրենքի 5-րդ հոդվածի 1-ին մասի՝ Հայաստանի Հանրապետության կառավարության «Նորաստեղծ ընտանիքներին միանվագ դրամական օգնություն տրամադրելու կարգն ու չափը հաստատելու մասին» որոշումը կընդունվի օրենքի ընդունումից 3 ամիս հետո:
Կից ներկայացվող փաստաթղթերում տրվում է օրենքի նախագծի կարգավորման ազդեցության գնահատականը:


Հարգանքով`							ՏԻԳՐԱՆ ՍԱՐԳՍՅԱՆ




















ԵԶՐԱԿԱՑՈՒԹՅՈՒՆ
«Նորաստեղծ ընտանիքներին միանվագ դրամական օգնություն տրամադրելու մասին» ՀՀ օրենքի նախագծի (այսուհետ` Նախագիծ)` բյուջետային բնագավառում կարգավորման ազդեցության գնահատման վերաբերյալ

	Նախագծի 5-րդ հոդվածի 2-րդ կետով նախատեսվում է. 
Նորաստեղծ ընտանիքների միանվագ դրամական օգնության նվազագույն չափը չի կարող պակաս լինել, քան 300.000 (երեք հարյուր հազար) ՀՀ դրամը:
2013 թվականից Նախագծի վերոնշյալ հոդվածի ընդունումը (եթե ֆինանսավորման աղբյուրը ՀՀ պետական բյուջեն է) կբերի ՀՀ պետական բյուջեից լրացուցիչ ֆինանսական միջոցների անհարժեշտության, սակայն բյուջետային բնագավառում կարգավորման ազդեցության գնահատման եզրակացություն հնարավոր է տալ ՀՀ կառավարության լիազորած պետական կառավարման մարմնի կողմից Հայաստանի Հանրապետության կառավարության 2010 թվականի հոկտեմբերի 28-ի նիստի N 42 արձանագրային որոշմամբ սահմանված ձևաչափով ներկայացված տեղեկանքի և անհրաժեշտ հաշվարկ-հիմնավորումների առկայության պարագայում:
Միաժամանակ հայտնում ենք, որ Նախագծի թե ընդունումը, և թե չընդունումը ՀՀ պետական բյուջեի եկամուտների փոփոխության չի հանգեցնում:


ՀԱԿԱԿՈՌՈՒՊՑԻՈՆ ԲՆԱԳԱՎԱՌՈՒՄ ԿԱՐԳԱՎՈՐՄԱՆ ԱԶԴԵՑՈՒԹՅԱՆ ԳՆԱՀԱՏՄԱՆ ԵԶՐԱԿԱՑՈՒԹՅՈՒՆ
«Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի նախագծի վերաբերյալ

«Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:
[image: armenian_gerb]
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ 
ՆԱԽԱՐԱՐ 


«         »____________ 2012   թ.                                                             N_____________
Ի կատարումն ՀՀ վարչապետի 07.09.2012թ. 
N 02/10.1/12731-12 հանձնարարականի 1-ին կետի


ՀՀ ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ 
ՂԵԿԱՎԱՐ ՊԱՐՈՆ Դ. ՍԱՐԳՍՅԱՆԻՆ


                    Հարգելի պարոն Սարգսյան


Ի կատարումն ՀՀ վարչապետի 2012 թվականի սեպտեմբերի 7-ի N 02/10.1/12731-12 հանձնարարականի 1-ին կետի, Ձեզ են ներկայացվում <<Նորաստեղծ ընտանիքներին միանվագ դրամական օգնություն տրամադրելու մասին>> ՀՀ օրենքի նախագծի վերաբերյալ առարկություններն ու առաջարկությունները, ինչպես նաև ՀՀ ֆինանսների նախարարության կարծիքը:
Միաժամանակ հայտնում ենք, որ ՀՀ արդարադատության նախարարությունից սահմանված ժամկետում առաջարկություններ չեն ստացվել:
Առդիր` 4 էջ:

ՀԱՐԳԱՆՔՈՎ`								Ա. ԱՍԱՏՐՅԱՆ

Կատարող` Ժողովրդագրության բաժին
Հեռ.` 54 27 36
Առարկություններ ու առաջարկություններ <<Նորաստեղծ ընտանիքներին միանվագ դրամական օգնություն տրամադրելու մասին>> ՀՀ օրենքի նախագծի (այսուհետ` Նախագիծ) վերաբերյալ

1. Նախագծի 5-րդ հոդվածի 1-ին մասը կարիք ունի լրամշակման, քանզի այն չի կարգավորում այն դեպքերը, երբ առաջին անգամ ամուսնացող անձը կարող է ամուսնանալ ՀՀ օրենսդրությամբ սահմանված կարգով նախկինում ամուսնական հարաբերությունների մեջ գտնված անձի հետ: ՈՒստի առաջարկվում է կատարել խմբագրում հետևյալ բովանդակությամբ. <<Նորաստեղծ ընտանիք է համարվում Հայաստանի Հանրապետության քաղաքացիական կացության ակտերի գրանցում իրականացնող մարմիններում ամուսնությունը գրանցելու օրվանից մինչև մեկ տարի ժամկետը ստեղծված այն ընտանիքը, որի գրանցման պահին ամուսնացող կողմերից առնվազն մեկը նախկինում Հայաստանի Հանրապետության օրենսդրությամբ սահմանված կարգով ամուսնական հարաբերությունների մեջ չի գտնվել>>.
2. Նախագծի 4-րդ հոդվածի 1-ին մասում <<,որոնք>> բառից հետո հանել <<առաջին անգամ>> բառերը, քանի որ այն արդեն իսկ կարգավորվում է նախագծի 3-րդ հոդվածի 1-ին մասով.
3. Նախագծի 5-րդ հոդվածի 2-րդ մասով սահմանվում է, որ նորաստեղծ ընտանիքներին միանվագ դրամական օգնության նվազագույն չափը չի կարող պակաս լինել, քան 300.000 ՀՀ դրամը: Այս պարագայում պարզ չէ «չի կարող պակաս լինել» արտահայտությունը, քանի որ Նախագծում դրամական օգնության այլ չափ, քան 300.000 ՀՀ դրամը չի նախատեսվում: Բացի այդ պարզ չէ, թե ինչից ելնելով և ում կողմից պետք է սահմանվի տրամադրվող օգնության չափը.
4.  Նախագծի ընդունումը բերում է լրացուցիչ հատկացումների անհրաժեշտության, սակայն նրանում նշված չէ նորաստեղծ ընտանիքներին միանվագ դրամական օգնության տրամադրման ֆինանսավորման աղբյուրը, որն անհրաժեշտ է հստակեցնել: Եթե այն ՀՀ պետական բյուջեն է, ապա այդ նպատակով համապատասխան միջոցներ նախատեսված չեն ՀՀ 2013-2015 թվականների պետական միջին ժամկետ ծախսերի ծրագրով: 
ՈՒստի, ողջունելով Նախագծի հեղինակների բարի նպատակադրումները, միևնույն ժամանակ պետք է փաստել, որ ընդունման դեպքում այն կարող է մնալ առանց անհրաժեշտ ֆինանսական ապահովման:


   














    ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի նախագծի վերաբերյալ

 
1. Նախագիծը չի համապատասխանում Հայաստանի Հանրապետության  Սահմանադրությանը: Այսպես՝ նախագծի 6-րդ հոդվածի 1-ին մասում «ՀՀ օրենսդրությամբ» բառերն անհրաժեշտ է փոխարինել «օրենքով» բառով՝ ՀՀ Սահմանադրության 83.5-րդ հոդվածի 2-րդ կետի պահանջների համաձայն:
2. Նորաստեղծ ընտանիքներին միանվագ դրամական օգնության տրամադրումն անհրաժեշտ է իրականացնել «Սոցիալական աջակցության մասին» ՀՀ օրենքի 5-րդ հոդվածի 1-ին մասի 2-րդ կետով ամրագրված հասցեականության սկզբունքի համաձայն, ըստ որի սոցիալական ծառայությունները տրամադրվում են իսկապես դրա կարիքն ունեցող անձին, այս պարագայում` նորաստեղծ ընտանիքներին։ Այդ առումով նախագծում անհրաժեշտ է հստակ սահմանել այն չափանիշները, որոնց հիման վրա հնարավոր կլինի որոշել նորաստեղծ ընտանիքի կարիքավորության աստիճանը: Բացի այդ, նկատի ունենալով, որ նախագծի հետ ներկայացված հիմնավորման համաձայն նախագիծը նպատակ ունի նպաստել ծնելիության աճին, գտնում ենք, որ միանվագ դրամական օգնությունը պետք է տրամադրվի երիտասարդ ընտանիքներին:
3. Նախագծում իրավական այլ ակտերի նորմերի անհարկի կրկնություններ առկա չեն:
4. Նախագծում անհրաժեշտ բոլոր հարցերը կարգավորված չեն: Այսպես՝ նախագծի 7-րդ հոդվածի կապակցությամբ անհրաժեշտ է նկատի ունենալ, որ «Նորաստեղծ ընտանիքներին միանվագ դրամական օգնություն տրամադրելու մասին» Հայաստանի Հանրապետության օրենքի պահանջները խախտելու համար որևէ իրավական ակտով պատասխանատվություն նախատեսված չէ: 
5. Նախագծի 2-րդ հոդվածի կապակցությամբ հայտնում ենք, որ ՀՀ Սահմանադրությամբ և ՀՀ ընտանեկան օրենսգրքով նորաստեղծ ընտանիքներին միանվագ դրամական օգնություն տրամադրելու հետ կապված հարաբերությունները որպես կարգավորման առարկա նախատեսված չեն։ Այդ առումով նախագծի 2-րդ հոդվածից անհրաժեշտ է հանել «ՀՀ Սահմանադրությամբ, ՀՀ ընտանեկան օրենսգրքով,» բառերը:
6. Նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:
	7. Օրենսդրական տեխնիկայի կանոնները պահպանված են: 
	8. Նախագիծն անհրաժեշտ է համապատասխանեցնել սույն եզրակացության 1-ին, 2-րդ, 4-րդ և 5-րդ կետերին:

Իրավական ակտերի փորձաքննության
գործակալության պետ`							Կ. ԽՏՐՅԱՆ

Հայաստանի Հանրապետության 
աշխատանքի և սոցիալական
 հարցերի նախարար
                                                                              պարոն Արտեմ Ասատրյանին 

Ի կատարումն ՀՀ վարչապետի  2012 թ. սեպտեմբերի 07-ի
N02/10.1/12731-12 հանձնարարականի
Հարգելի նախարար
ՀՀ ֆինանսների նախարարությունը քննարկել է ՀՀ Ազգային ժողովի պատգամավորներ Հ. Բիշարյանի, Մ. Շահգելդյանի, Հ. Մարգարյանի և Ի. Խաչատրյանի կողմից օրենսդրական նախադեռնության կարգով ներկայացված «Նորաստեղծ ընտանիքներին միանվագ դրամական օգնություն տրամադրելու մասին» ՀՀ օրենքի նախագիծը (այսուհետ` Նախագիծ) և հայտնում է հետևյալը.
Նախագծի 5-րդ հոդվածի 2-րդ մասով սահմանվում է, որ նորաստեղծ ընտանիքներին միանվագ դրամական օգնության նվազագույն չափը չի կարող պակաս լինել, քան 300.000 ՀՀ դրամը: Այս պարագայում պարզ չէ «չի կարող պակաս լինել» արտահայտությունը, քանի որ Նախագծում դրամական օգնության այլ չափ, քան 300.000 ՀՀ դրամը չի նախատեսվում: Բացի այդ պարզ չէ, թե ինչից ելնելով և ում կողմից պետք է սահմանվի տրամադրվող օգնության չափը: 
Նախագծի ընդունումը բերում է լրացուցիչ հատկացումների անհրաժեշտության, սակայն նրանում նշված չէ նորաստեղծ ընտանիքներին միանվագ դրամական օգնության տրամադրման ֆինանսավորման աղբյուրը, որն անհրաժեշտ է հստակեցնել: Եթե այն ՀՀ պետական բյուջեն է, ապա այդ նպատակով համապատասխան միջոցներ նախատեսված չեն ՀՀ 2013-2015 թվականների պետական միջին ժամկետ ծախսերի ծրագրով:
Միաժամանակ, կից Ձեզ ենք ներկայացնում «Նորաստեղծ ընտանիքներին միանվագ դրամական օգնություն տրամադրելու մասին» ՀՀ օրենքի նախագծի վերաբերյալ բյուջետային բնագավառում կարգավորման ազդեցության գնահատման վերաբերյալ եզրակացությունը` կազմված Հայաստանի Հանրապետության կառավարության 2009 թվականի սեպտեմբերի 10-ի «Նորմատիվ իրավական ակտերի նախագծերի բյուջետային բնագավառում կարգավորման ազդեցության գնահատման կարգը հաստատելու մասին» N 1021-Ն որոշմամբ սահմանված կարգի համաձայն:

Հարգանքով`									Վաչե Գաբրիելյան
Կատարող`
Ռ. Բալասանովա
հեռ.` 595-215
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ ՂԵԿԱՎԱՐ
Երևան, Կառավարական տուն 1

1. ՀՀ աշխատանքի և սոցիալական հարցերի նախարար
         պարոն Արտեմ Ասատրյանին (հավաք)
  ՀՀ արդարադատության նախարար
         պարոն Հրայր Թովմասյանին
  ՀՀ ֆինանսների նախարար 
         պարոն Վաչե Գաբրիելյանին
-----------------------------------------------------------------------------------------     
       ՀՀ վարչապետի հանձնարարությամբ` խնդրում եմ քննության առնել և ներկայացնել եզրակացություն, նշելով կառավարության որոշման կամ այլ իրավական ակտի ընդունման անհրաժեշտության դեպքում դրանց ընդունման նախատեսվող ժամկետները:  Ժամկետ` 5 օր:



2.    ՀՀ աշխատանքի և սոցիալական հարցերի նախարար
            պարոն Արտեմ Ասատրյանին (հավաք)
      ՀՀ առողջապահության նախարար
            պարոն Դերենիկ Դումանյանին
     ՀՀ էկոնոմիկայի նախարար
           պարոն Տիգրան Դավթյանին 
     ՀՀ արդարադատության նախարար
           պարոն Հրայր Թովմասյանին 
     ՀՀ ֆինանսների նախարար 
           պարոն Վաչե Գաբրիելյանին
      ՀՀ բնապահպանության նախարար
           պարոն Արամ Հարությունյանին 
--------------------------------------------------------------
     ՀՀ վարչապետի հանձնարարությամբ` խնդրում եմ քննության առնել և տալ ՀՀ օրենքի նախագծի ազդեցության գնահատականը։     Ժամկետ` 10 օր:

3. Տիկին Ամալյա Ենգոյանին
    տիկին Աստղիկ Միրզախանյանին
    պարոն Արթուր Սարգսյանին
    -------------------------------------------
         Խնդրում եմ ամփոփել եզրակացությունները և պատրաստել պատասխանի նախագիծ: 
        Ժամկետ` 3 օր:
Դավիթ Սարգսյան

.......-ը .................-ի, 20....... թ.		հ/հ..........................

Կատարող. Պետրոս Քացախյան
Հեռ. 515731

ՆԱԽԱԳԻԾ
Պ-071-04.09.2012-ՍՀ-010/0
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՆՈՐԱՍՏԵՂԾ ԸՆՏԱՆԻՔՆԵՐԻՆ ՄԻԱՆՎԱԳ ԴՐԱՄԱԿԱՆ ՕԳՆՈՒԹՅՈՒՆ ՏՐԱՄԱԴՐԵԼՈՒ ՄԱՍԻՆ
Գլուխ l 
Ընդհանուր դրույթներ 
Հոդված 1. Սույն օրենքի կարգավորման առարկան 
1.Սույն օրենքը կարգավորում է նորաստեղծ ընտանիքներին միանվագ դրամական օգնություն տրամադրելու հետ կապված իրավահարաբերությունները: 
Հոդված 2. Նորաստեղծ ընտանիքներին միանվագ դրամական օգնության մասին օրենսդրություն 
1.Նորաստեղծ ընտանիքներին միանվագ դրամական օգնություն տրամադրելու հետ կապված իրավահարաբերությունները կարգավորվում են ՀՀ Սահմանադրությամբ, ՀՀ ընտանեկան օրենսգրքով,  սույն օրենքով եւ այլ իրավական ակտերով: 
Հոդված 3. Սույն օրենքում օգտագործվող հիմնական հասկացությունները 
1.Նորաստեղծ ընտանիք - նորաստեղծ ընտանիք է համարվում Հայաստանի Հանրապետության քաղաքացիական կացության ակտերի պետական գրանցում իրականացնող մարմիններում ՀՀ օրենսդրությամբ սահմանված կարգով, առաջին անգամ ամուսնացող տղամարդու եւ կնոջ ամուսնությունը գրանցելու օրվանից մինչեւ 1 (մեկ) տարի ժամկետը ստեղծված ընտանիքը: 
2.Նորաստեղծ ընտանիքներին միանվագ դրամական օգնություն- նորաստեղծ ընտանիքներին միանվագ դրամական օգնությունը սույն հոդվածի 1-ին մասով սահմանված ընտանիքներին տրամադրվող միանվագ դրամական օգնությունն է: 
Գլուխ l l 
Նորաստեղծ ընտանիքներին միանվագ դրամական օգնություն իրավունքը 
Հոդված 4. Նորաստեղծ ընտանիքներին միանվագ դրամական օգնության իրավունքը 
1. Նորաստեղծ ընտանիքներին միանվագ դրամական օգնության իրավունքը տարածվում է այն նորաստեղծ ընտանիքների վրա,որոնք առաջին անգամ իրենց ամուսնությունը գրանցել են ՀՀ քաղաքացիական կացության ակտերի պետական գրանցում իրականացնող մարմիններում ՀՀ օրենսդրությամբ սահմանված կարգով,եւ որոնց անդամներից գոնե մեկը հանդիսանում է Հայաստանի Հանրապետության քաղաքացի: 
Հոդված 5. Նորաստեղծ ընտանիքներին միանվագ դրամական օգնություն ցուցաբերելու կարգը եւ չափը 
1.Նորաստեղծ ընտանիքներին  միանվագ  դրամական օգնություն  ցուցաբերելու կարգը  եւ  չափը սահմանում է ՀՀ կառավարությունը 
2. Նորաստեղծ ընտանիքների միանվագ դրամական օգնության նվազագույն չափը չի կարող պակաս լինել, քան 300.000 (երեք հարյուր հազար) ՀՀ դրամը: 
Գլուխ l l l 
Պատասխատվությունը սույն օրենքի խախտման դեպքում 
Հոդված 6. Քաղաքացիների պատասխանատվությունը 
1.Նորաստեղծ ընտանիքների  միանվագ դրամական օգնության կարգը սահմանող փաստաթղթերում ոչ հավաստի տեղեկությունների հայտնաբերման դեպքում արդեն վճարված գումարը ենթակա է վերադարձման կամ դատական կարգով բռնագանձման` ՀՀ օրենսդրությամբ  սահմանված կարգով: 
Հոդված 7. Պաշտոնատար անձանց պատասխանատվությունը. 
1.Սույն օրենքը խախտող պաշտոնատար անձինք պատասխանատվություն են կրում ՀՀ օրենքով սահմանված կարգով: 
Գլուխ  IV 
Եզրափակիչ դրույթ 
Հոդված 8. Օրենքի ուժի մեջ մտնելը 
1.Սույն օրենքն ուժի մեջ է մտնում 2013թ. հունվարի 1-ից եւ գործում է դրանից  հետո ծագած իրավահարաբերությունների համար: 
ՀԻՄՆԱՎՈՐՈՒՄ 
Հաշվի առնելով Հայաստանի Հանրապետությունում ծնելիության ցածր մակարդակը, որը պայմանավորված է նաեւ ամուսնությունների թվի ցածր ցուցանիշով, ինչպես նաեւ ելնելով Հայաստանի Հանրապետության դեմոգրաֆիական անվտանգության ապահովման խնդիրներից, անհրաժեշտություն է առաջացել պետության կողմից դրամական միջոցների տրամադրմամբ ՀՀ-ում խրախուսել ամուսնությունները եւ աջակցել  նորաստեղծ ընտանիքներին: 
Սույն օրենքը սահմանում է նորաստեղծ ընտանիք հասկացությունը եւ նախատեսում է  օրենքով սահմանված կարգով ամուսնությունը  գրանցելուց հետո վերը նշված ընտանիքներին 300.000 (երեք հարյուր հազար)  ՀՀ դրամից ոչ պակաս միանվագ դրամական  օգնության տրամադրում: 
Օրենքը հնարավորություն կտա նորաստեղծ ընտանիքներին  լուծել առաջնային անհրաժեշտության ծախսերից բխող ֆինանսական խնդիրները, ինչպես նաեւ կնպաստի Հայաստանի Հանրապետությունում ժողովրդագրության եւ ծնելիության հետ կապված որոշակի խնդիրների լուծմանը: 

